
ৰণক্ষেত্ৰত গদাধৰ।

সৈন্যগণ।— জয় গদাপাণি জয়!

গদা।—নাচিছে হৃদয়,

নাচে মোৰ তেজপুঞ্জ প্ৰতিসিৰে বই,

অসম সাহসীগণ দেখি ৰণবেশে।

যাৰ বাহুবলে দৰ্পচূৰ্ণ মোগলৰ

ত্ৰয়োদশবাৰ,—বখানিলে শত্ৰুপক্ষে

তেজ অসমৰ; যাৰ বলবীৰ্য্য কথা

ৰাষ্ট্ৰ ভাৰতত; ইন্দ্ৰবংশী ৰাজকুল

অসম প্ৰতাপে আজি অগ্ৰগণ্য কৰি

ৰাখিছে যি ধৰি; সেই বীৰ সেনাদলে

মানিছে অধ্যক্ষ মোক নিজে বাছি লই,

উচ্চাৰিছে জয়ধ্বনি মোৰে নাম ধৰি।

ইহেন গৌৰৱ আজি, লভি ভাগ্যবলে,

ৰণমদে মাতি উঠে দেহ-মন মোৰ,—

উলাহ নধৰে প্ৰাণে!

সৈন্যগণ।—জয় ভাবীৰাজ জয়!

জয় গদাধৰ জয়।

গদা।—বাঢ়িছে উলাহ,

বাঢ়ে যেন বাৰিষাৰ বেগৱতী নই।

পৰিছে মনত আজি তাহানিৰ কথা,—

তাহানি এপক্ষে হই ঘাই সেনাপতি

আখৰাত ৰণজয় কৰা। হৃদয়ৰ

